დანართი N1

მუხლი 1. მიზანი, პრინციპები და რეგულირების სფერო
1. ზოგადსაგანმანათლებლო დაწესებულებაში კრიზისის მართვის წესი (შემდგომ - წესი) განსაზღვრავს ზოგადსაგანმანათლებლო დაწესებულებაში (შემდგომ - სკოლა) კრიზისის მართვის პროცესში ჩართული სუბიექტების კოორდინირებულად მუშაობის პრინციპებს, პროცედურებსა და უფლებამოსილებებს. 
2. ამ წესის მიზანია:
ა) სკოლის ტერიტორიაზე წარმოქმნილი ისეთი კრიზისული სიტუაციების მართვა, რომელიც საფრთხის წინაშე აყენებს მოსწავლეს ან/და სხვა პირებს და ხელს უშლის სასწავლო პროცესის ნორმალურ ფუნქციონირებას;
ბ) მოსწავლეების, მშობლების/კანონიერი წარმომადგენლების ან/და სკოლის პერსონალის (დირექციის, ადმინისტრაციის წარმომადგენლების, მასწავლებლებისა და სკოლაში დასაქმებული სხვა პირების) მხარდაჭერა კრიზისულ და პოსტკრიზისულ სიტუაციაში.
3. აღნიშნული წესის მოქმედება ვრცელდება სკოლაში შექმნილი კრიზისული სიტუაციის მონაწილე და შემსწრე პირებზე.
4. ამ მუხლის მე-2 პუნქტით განსაზღვრული მიზნის მისაღწევად განხორციელებული ყველა ღონისძიება უნდა ეფუძნებოდეს არასრულწლოვნის საუკეთესო ინტერესების დაცვის, მისი ჰარმონიული განვითარების, ინდივიდუალური მიდგომის, დისკრიმინაციის აკრძალვის, ინფორმაციის კონფიდენციალურობისა და არასრულწლოვნის მონაწილეობის პრინციპებს.

მუხლი 2. ტერმინთა განმარტება
ამ წესის მიზნებისათვის წესში გამოყენებულ ტერმინებს აქვთ შემდეგი მნიშვნელობა:
ა) რთული ქცევა - ქცევა, რომელიც ფიზიკურ/ფსიქოლოგიურ ზიანს აყენებს ბავშვს ან/და სხვა ბავშვებს, ხელს უშლის თავად მოსწავლეს ან სხვებს სწავლასა და განვითარებაში, ხელს უშლის ბავშვს ასაკის შესაბამისი სოციალური ურთიერთობების ჩამოყალიბებაში. ქცევის სირთულე კლასიფიცირდება დაბალი და მაღალი დონით. ამ კლასიფიკაციის მიხედვით ხორციელდება მასზე რეაგირება. 
ა.ა) დაბალი დონის რთული ქცევა -  არ მოიცავს ანტისაზოგადოებრივ, კანონსაწინააღმდეგო საქმიანობასა და ძალადობრივ ქმედებებს. 
ა.ბ)  მაღალი დონის რთული ქცევა - ფიზიკურ/ფსიქოლოგიურ ზიანს აყენებს ბავშვს ან/და სხვა ბავშვებს. ის შესაძლებელია გამოხატული იყოს არასრულწლოვნის ჩართულობით ანტისაზოგადოებრივ, კანონსაწინააღმდეგო საქმიანობაში, აზარტულ თამაშებსა და სხვადასხვა სახის ძალადობრივ ქმედებებში. 
ბ) კანონიერი წარმომადგენელი - არასრულწლოვნის კანონიერი წარმომადგენელი შეიძლება იყოს: 
ბ.ა) არასრულწლოვნის მშობელი ან/და მშობლები; 
ბ.ბ) პაპა ან/და ბებია; 
ბ.გ) სრულწლოვანი და ან/და ძმა;
ბ.დ) კანონმდებლობით დადგენილი წესით დანიშნული მეურვე/მზრუნველი. 
გ) ფაქტობრივი მზრუნველი - ნებისმიერი სრულწლოვანი პირი (გარდა კანონიერი წარმომადგენლისა), რომელთანაც ფაქტობრივად იმყოფება/ცხოვრობს არასრულწლოვანი და რომელსაც აღნიშნულ არასრულწლოვანზე ზრუნვისა და მისი კანონიერი ინტერესების დაცვის ვალდებულება ეკისრება სამართლებრივი აქტის ან სამოქალაქო-სამართლებრივი გარიგების საფუძველზე;
დ) კრიზისი - მდგომარეობა, რომელიც საფრთხეს უქმნის არასრულწლოვნის ფიზიკურ, ფსიქოლოგიურ მდგომარეობას ან/და სოციალურ ფუნქციონირებას და რომელთან გამკლავებისათვის სკოლას სჭირდება შიდა რესურსის მობილიზება ან ფაქტი/მოვლენა, რომელთან  გამკლავებასაც სკოლა ვერ უზრუნველყოფს დამოუკიდებლად.  
ე) სკოლაში კრიზისების მართვის შიდა ჯგუფი (შემდგომ - შიდა ჯგუფი) - სკოლაში მოქმედი ჯგუფი, რომელიც სკოლაში წამოჭრილ კრიზისულ სიტუაციას მართავს დამოუკიდებლად. 
ვ) სკოლაში კრიზისის მართვის გარე ჯგუფი - (შემდგომ - გარე ჯგუფი) ჯგუფი, რომელიც სკოლაში წამოჭრილი კრიზისული სიტუაციის მართვაში ეხმარება სკოლას და წარმოადგენს საქართველოს განათლების, მეცნიერების, კულტურისა და სპორტის სამინისტროს (შემდგომ - სამინისტრო) სსიპ საგანმანათლებლო დაწესებულების მანდატურის სამსახურის მობილურ ჯგუფს. მობილური ჯგუფი პრობლემური სიტუაციების დაძლევაში ეხმარება სკოლას, როდესაც სკოლას ამოწურული აქვს შიდა რესურსი კრიზისული სიტუაციის მართვის პროცესში (სიტუაცია სცდება შიდა ჯგუფის ოპერირების მანდატს);
ზ) კრიზისულ სიტუაციაში მონაწილე პირი -  კრიზისული სიტუაციის ფიგურანტი მოსწავლე, მოსწავლის მშობელი/კანონიერი წარმომადგენელი ან/და სკოლის პერსონალი;
თ) კრიზისული სიტუაციის შემსწრე პირი -  სკოლის ადმინისტრაციის წარმომადგენელი, მასწავლებელი, მანდატური, სკოლის მოსწავლე, მოსწავლის კანონიერი წარმომადგენელი და სხვა ნებისმიერი პირი, რომელიც შეესწრო/ფლობს ინფორმაციას კრიზისული სიტუაციის შესახებ;
ი) არასრულწლოვნის საუკეთესო ინტერესები - არასრულწლოვნის უსაფრთხოების, კეთილდღეობის, ჯანმრთელობის დაცვის, განათლების, განვითარების, სოციალიზაცია-რეაბილიტაციისა და სხვა ინტერესები, რომლებიც საერთაშორისო სტანდარტებისა და არასრულწლოვნის ინდივიდუალური მახასიათებლების შესაბამისად, აგრეთვე მისი აზრის გათვალისწინებით განისაზღვრება;
კ) არასრულწლოვნის ჰარმონიული განვითარება - არასრულწლოვნის განვითარების ფორმა, სადაც ყურადღება გამახვილებულია ფიზიკური, გონებრივი და სოციალური ასპექტების ერთობლიობაზე;
ლ) ინდივიდუალური მიდგომა - არასრულწლოვნის მიმართ გადაწყვეტილების მიღებისას მისი ინდივიდუალური მახასიათებლების: ასაკის, განვითარების დონის, ცხოვრების, აღზრდისა და განვითარების პირობების, განათლების, ჯანმრთელობის მდგომარეობის, ოჯახური ვითარებისა და სხვა ისეთი გარემოებების გათვალისწინება, რომლებიც არასრულწლოვნის ხასიათისა და ქცევის თავისებურებების შეფასების და მისი საჭიროებების განსაზღვრის შესაძლებლობას იძლევა;
მ) დისკრიმინაციის აკრძალვა - „დისკრიმინაციის ყველა ფორმის აღმოფხვრის შესახებ“ საქართველოს კანონის პირველი მუხლით გათვალისწინებული ნიშნით არასრულწლოვნის, აგრეთვე მისი კანონიერი წარმომადგენლის/ფაქტობრივი მზრუნველის პირდაპირი ან ირიბი დისკრიმინაციის აკრძალვა;
ნ) ინფორმაციის კონფიდენციალურობა - სკოლებში კრიზისების მართვის პროცესში არასრულწლოვნის მონაწილეობის შესახებ ინფორმაციის, მისი სხვა პერსონალური მონაცემების გამჟღავნებისა და გამოქვეყნების დაუშვებლობა, გარდა „პერსონალურ მონაცემთა დაცვის შესახებ“ საქართველოს კანონით და ამ წესით გათვალისწინებული შემთხვევებისა;
ო) მოსწავლის მონაწილეობა - სკოლაში კრიზისის მართვის პროცესის ყველა ეტაპზე უშუალოდ მოსწავლისა და მისი კანონიერი წარმომადგენლის/ფაქტობრივი მზრუნველის მონაწილეობის უფლება. აგრეთვე, მოსწავლის უფლება, რომ მოუსმინონ და გაითვალისწინონ მისი მოსაზრებები ასაკისა და განვითარების დონის შესაბამისად;
პ) კრიზისის მართვისა და რეაგირების ინსტრუქცია - კრიზისის კლასიფიცირების სქემა, კრიზისის დონის შესაბამისად განსაზღვრული სახელმძღვანელო პრინციპები, რეკომენდაციებისა და მასალების კრებული, რომელიც კრიზისულ სიტუაციებში სკოლებისათვის მოქმედების კონკრეტულ წესებსა და ინსტრუქციებს წარმოადგენს და განსაზღვრავს შესაბამის დამხმარე სისტემებს.
ჟ) უწყება - ნებისმიერი დაწესებულება/უწყება, რომელიც ვალდებულია ამ წესში მითითებული ფუნქციების განხორციელებაზე;
რ) სკოლის წარმომადგენელი -  მასწავლებელი ან/და სკოლაში დასაქმებული ნებისმიერი პირი.


მუხლი 3. კრიზისული სიტუაციის ტიპოლოგია
სკოლაში კრიზისულ სიტუაციად ითვლება:
ა) მოსწავლის სუიციდი;
ბ) სკოლის წარმომადგენლის სუიციდი სკოლის ტერიტორიაზე;
გ) მოსწავლის სუიციდის მცდელობა;
დ) სკოლის წარმომადგენლის სუიციდის მცდელობა სკოლის ტერიტორიაზე;
ე) მოსწავლის სუიციდური აზრები;
ვ) მოსწავლის თვითდაზიანება;
ზ) სკოლაში სიკვდილთან და გლოვასთან გამკლავება;
თ) სკოლის წარმომადგენლის გარდაცვალების შემთხვევა;
ი) მწვავე კონფლიქტური სიტუაცია;
კ) ნებისმიერი დაბალი ან მაღალი დონის სირთულის ქცევა, რომელიც ნორმალურ სასკოლო ცხოვრებას აფერხებს და რომლის მართვა სკოლას უჭირს.


მუხლი 4. სკოლებში კრიზისის მართვის კოორდინაციის ეტაპები
სკოლებში კრიზისული სიტუაციების მართვა მოიცავს შემდეგ ეტაპებს:
ა) კრიზისული სიტუაციის გამოვლენა/იდენტიფიცირება/შეტყობინება სკოლის ადმინისტრაციისთვის, რომელიც კრიზისების მართვის შიდა ჯგუფს აორგანიზებს კრიზისული სიტუაციიდან გამომდინარე დაუყოვნებლივ ან/და არაუგვიანეს უახლოესი 24 საათის განმავლობაში.
ბ)  კრიზისული სიტუაციის გამოვლენისთანავე კრიზისული სიტუაციიდან გამომდინარე დაუყოვნებლივ ან/და არაუგვიანეს უახლოესი 24 საათის განმავლობაში შიდა ჯგუფის ინსტრუქციის შესაბამისად მოქმედების დაწყება, საჭიროებისამებრ გარე ჯგუფისა და სხვა უწყებების ჩართვის უზრუნველყოფა;
გ) კრიზისული სიტუაციის შესახებ, არასრულწლოვნის კანონიერი წარმომადგენლისათვის ინფორმაციის მიწოდება;
დ) კრიზისზე რეაგირების სუბიექტების განსაზღვრა ხორციელდება კრიზისული სიტუაციიას ხასიათის გათვალისწინებით, კრიზისის მართვის ინსტრუქციაზე დაყრდნობით. 


მუხლი 5. კრიზისული სიტუაციის მართვა
1. კრიზისული სიტუაციის მართვისათვის, სკოლა აიდენტიფიცირებს:
ა) კრიზისული სიტუაციის რისკ-ჯგუფებს;
ბ) კრიზისული სიტუაციის საფრთხის ზოგად ნიშნებს.
2. კრიზისული სიტუაციის მართვისათვის, სკოლას შემუშავებული უნდა ჰქონდეს:
ა) სკოლაში სიკვდილთან და გლოვასთან გამკლავების მექანიზმი;
ბ) კომუნიკაციის სტრატეგია სკოლაში გარდაცვალების შემთხვევაში;
გ) მშობლებთან კომუნიკაციის ინსტრუქცია;
დ) უწყებათაშორისი კოორდინაციის გეგმა.
3. კრიზისულ სიტუაციაში სასკოლო ქცევებისა და ფასეულობების/წესების დარღვევისას, სკოლა მათი აღდგენის პროცესს წარმართავს სკოლის დირექტორის ინდივიდუალური ადმინისტრაციულ-სამართლებრივი აქტით დამტკიცებული წესის მიხედვით.
4. მაღალი დონის რთული ქცევის შემთხვევაში სკოლა ქცევის მართვისათვის რთავს გარე ჯგუფს ან/და საჭიროებისამებრ შესაბამის უწყებას, ხოლო დაბალი დონის რთულ ქცევაზე პირველად რეაგირებას სკოლა უზრუნველყოფს შიდა ჯგუფის მეშვეობით. 


მუხლი 6. კრიზისულ სიტუაციაში მონაწილე და შემსწრე პირის ვალდებულებები
1. კრიზისულ სიტუაციაში მონაწილე პირი ვალდებულია დაიცვას სკოლის კრიზისებზე რეაგირებისა და მართვის ინსტრუქცია (რომელსაც ყოველი მოსწავლის მშობელი იცნობს და ხელმოწერილი აქვს მოსწავლის სკოლაში შესვლისთანავე).
2. კრიზისული სიტუაციის შემსწრე პირი ვალდებულია მის ხელთ არსებული ინფორმაცია, დაუყოვნებლივ აცნობოს სკოლის დირექტორს.

მუხლი 7. სკოლაში კრიზისის მართვის ჯგუფი
1. სკოლაში კრიზისის მართვას ახორციელებს შიდა ან/და გარე ჯგუფი.
2. შიდა ჯგუფის მიზანია:
ა) არასრულწლოვანთან დაკავშირებული ინდივიდუალური გარემოებების გათვალისწინებით, კრიზისულ სიტუაციაში მყოფი პირების დახმარება კრიზისის მართვაში;
ბ) კრიზისულ სიტუაციაში მყოფი არასრულწლოვნის დაცვა დამატებითი სტრესორისგან, რეტრავმიზაციისგან;
გ) კრიზისულ სიტუაციაში მყოფი არასწრულწლოვნის ფსიქო-ემოციური წონასწორობის აღდგენა;
დ) კრიზისის მართვის პროცესში, მიღებული ინფორმაციის/მონაცემების ანალიზი და მის საფუძველზე შესაბამისი ანგარიშების მომზადება. 
3. გარე ჯგუფის მიზანია:
ა) არასრულწლოვანთან დაკავშირებული ინდივიდუალური გარემოებების გათვალისწინებით, კრიზისულ სიტუაციაში მყოფი პირებისათვის ფსიქო-სოციალური დახმარების მიწოდება, რაც შეამცირებს კრიზისულ სიტუაციაში მყოფი პირების (მოსწავლეებს, მშობლების, მასწავლებლების) გრძელვადიანი ფსიქოლოგიური ტრავმის ჩამოყალიბების შანსს და ხელს შეუწყობს მათ ბიოფსიქოსოციალური ფუნქციონირების, ფსიქო-ემოციური წონასწორობის აღდგენას.
ბ) კრიზისულ სიტუაციაში მყოფი არასრულწლოვნის დაცვა დამატებითი სტრესორისგან, რეტრავმიზაციისგან;
გ) კრიზისულ სიტუაციაში მყოფი არასრულწლოვნის ფსიქო-ემოციური წონასწორობის აღდგენა;
დ) კრიზისის მართვის პროცესში, მიღებული ინფორმაციის/მონაცემების ანალიზი და მის საფუძველზე შესაბამისი ანგარიშების მომზადება. 
4. ამ მუხლის მე-2 და მე-3 პუნქტებით გათვალისწინებული მიზნების მისაღწევად შიდა და გარე ჯგუფები თანამშრომლობენ შესაბამის უწყებებთან.


მუხლი 8. შიდა ჯგუფი 
1. შიდა ჯგუფის შემადგენლობაში შედიან მუდმივი და მოწვეული წევრები. 
2. შიდა ჯგუფის დაკომპლექტებისას გათვალისწინებულ უნდა იქნეს პოტენციურ წევრთა მოტივაცია და კომპეტენცია.
3. შიდა ჯგუფის მუდმივ წევრებს წარმოადგენენ:
ა) სკოლის დირექტორი;
ბ) მანდატური ან უფლებამოსილი პირი (სკოლებში, სადაც არ არის მანდატური); 
გ) სკოლის ფსიქოლოგი, ხოლო მისი არარსებობის შემთხვევაში სკოლის სოციალური მუშაკი, ასეთის არსებობის შემთხვევაში;
დ) სკოლის საქმეთა მმართველი;
ე) სკოლის ექიმი ან სკოლის ექთანი ასეთის არსებობის შემთხვევაში.
4. შიდა ჯგუფის მოწვეულ წევრებს წარმოადგენენ:
ა) კრიზისულ სიტუაციაში მონაწილე პირის/პირების დამრიგებელი/დამრიგებლები;
ბ) მოსწავლის მშობელი/მშობლები (თუ მშობლის ემოციური მდგომარეობა ამის საშუალებას იძლევა);
5. შიდა ჯგუფის მუდმივი წევრები განისაზღვრება სკოლის დირექტორის ინდივიდუალურ ადმინისტრაციულ-სამართლებრივი აქტით. შიდა ჯგუფს ხელმძღვანელობს სკოლის დირექტორი, ხოლო მისი არყოფნის დროს მისი მოვალეობის შემსრულებელი პირი.
6. სკოლის დირექტორი კრიზისის იდენტიფიცირებისთანავე კრიზისული სიტუაციიდან გამომდინარე დაუყოვნებლივ ან/და არაუგვიანეს უახლოესი 24 საათის განმავლობაში ახდენს შიდა ჯგუფის მოწვევას. 
7. იმ შემთხვევაში თუ მშობელი უარს აცხადებს შიდა ჯგუფის მუშაობაში მონაწილეობის მიღებაზე, შიდა ჯგუფი მუშაობს მშობლის ჩართულობის გარეშე.
[bookmark: _de95ezg2i2xt]8. სკოლებში კრიზისის მართვის სისტემის კოორდინაციის ფარგლებში, შიდა ჯგუფი უზრუნველყოფს:
ა) სკოლაში კრიზისულ სიტუაციაზე რეაგირებას ან/და პირველად შეფასებას;
ბ) კრიზისული სიტუაციის შესაბამისი სამომავლო პრევენციული ღონისძიებების დაგეგმვას/განხორციელებას;
გ) კონკრეტულ კრიზისზე რეაგირების გეგმის შემუშავებას და განხორციელებას.
9. შიდა ჯგუფის მუშაობა ფორმდება ოქმის სახით, რომელსაც ადგენს სკოლის დირექტორის მიერ განსაზღვრული სხდომის მდივანი და ხელს აწერს ყველა დამსწრე პირი.
10. შიდა ჯგუფი სამოქმედო გეგმასა და რეკომენდაციებს აცნობს კრიზისულ სიტუაციაში მონაწილე პირებს. 
11. შიდა ჯგუფის სხდომა უფლებამოსილია, თუ მას ესწრება ჯგუფის მუდმივ წევრთა ნახევარზე მეტი, მაგრამ არანაკლებ 2 პირისა. შიდა ჯგუფის მიერ გადაწყვეტილება მიიღება ღია კენჭისყრით, სხდომაზე დამსწრე წევრთა ხმების უმრავლესობით. ხმების თანაბრად გაყოფის შემთხვევაში, გადამწყვეტია ჯგუფის ხელმძღვანელის ხმა.
12. შიდა ჯგუფი ვალდებულია სკოლის კრიზისებზე რეაგირებისა და მართვის ინსტრუქციისა და საქართველოს კანონმდებლობით განსაზღვრული წესის შესაბამისად მართოს კრიზისული სიტუაცია ან გარე ჯგუფის ჩართვის საჭიროება. საჭიროების განსაზღვრისთანავე, გარე ჯგუფის ჩართვას უზრუნველყოფს სკოლის დირექტორი. 
13. ამ მუხლის მე-3 და მე-4 პუნქტებით გათვალისწინებული თითოეული წევრი ვალდებულია დაიცვას ინფორმაციის (მათ შორის პერსონალური მონაცემების) კონფიდენციალურობა და არ დაუშვას მისი გასაჯაროება და მესამე პირისათვის გამჟღავნება, გარდა საქართველოს კანონმდებლობით გათვალისწინებული შემთხვევებისა.
14. კონფლიქტით გამოწვეული კრიზისული სიტუაციის მართვისას სკოლა მიმართავს სასკოლო მედიაციის პროცესს, სასკოლო მედიაციის სტანდარტული გეგმის[footnoteRef:1] მიხედვით.  [1:  პროცესი წარმოდგენილია სასკოლო მედიაციის კონცეფციაში, რომელიც ზოგადსაგანმანათლებლო დაწესებულებაში უსაფრთხოებისა და საზოგადოებრივი წესრიგის დაცვის წესისა და პირობების საფუძველზე შეიქმნა] 



მუხლი 9. გარე ჯგუფი
სკოლაში წამოჭრილი კრიზისული სიტუაციების მართვაში სკოლას ეხმარება გარე ჯგუფი, რომლის შემადგენლობაშიც სიტუაციის გათვალისწინებით, შესაძლებელია შედიოდნენ სსიპ საგანმანათლებლო დაწესებულების მანდატურის სამსახურის ფსიქოლოგები, ფსიქიატრები, სოციალური მუშაკი, მედიატორი ან/და სხვა ნებისმიერი უწყების წარმომადგენლები/სპეციალისტები.


მუხლი 10. სკოლებში კრიზისის მართვის  სისტემა და მონაწილე უწყებების როლი
1.  ამ წესის მიზნების მისაღწევად სკოლებში კრიზისების მართვის სისტემა აერთიანებს სამინისტროს, საქართველოს შინაგან საქმეთა სამინისტროს, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს, საქართველოს იუსტიციის სამინისტროს, ამ სამინისტროთა მმართველობის სფეროში მოქმედ საჯარო სამართლის იურიდიულ პირებსა და „ზოგადი განათლების შესახებ“ საქართველოს კანონის მე-2 მუხლის „ჟ“ ქვეპუნქტით გათვალისწინებულ სკოლებს. 
2. სკოლებში კრიზისების მართვის  სისტემის გამართული ფუნქციონირების მიზნით, ამ მუხლის პირველი პუნქტით განსაზღვრული უწყებები კრიზისების მართვის პროცედურის ფარგლებში, უზრუნველყოფენ შემდეგი ღონისძიებების განხორციელებას:
ა) სამინისტრო ახდენს სკოლაში კრიზისული სიტუაციის იდენტიფიცირებას და საქართველოს კანონმდებლობით მათთვის მინიჭებული უფლებამოსილების ფარგლებში რეაგირებას. რეაგირება გულისხმობს კრიზისულ სიტუაციაში მონაწილე პირის ან კრიზისული სიტუაციის შემსწრე მოსწავლეებისათვის ფსიქო-სოციალური მომსახურების მიწოდებას; 
ბ) საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო და მისი მმართველობის სფეროში მოქმედი საჯარო სამართლის იურიდიული პირები მონაწილეობენ ოჯახის სოციალური ფუნქციონირების მხარდამჭერი სერვისების განვითარებაში და ახორციელებენ საქართველოს კანონმდებლობით მათთვის დაკისრებული ვალდებულებების შესრულებას, კომპეტენციის ფარგლებში, არასრულწლოვანთან და მის ოჯახთან მუშაობას, თუ იკვეთება მეურვეობისა მზრუნველობის საკითხებთან დაკავშირებული პრობლემები და/ან სავარაუდო პრობლემები/ეჭვი.
გ) საქართველოს შინაგან საქმეთა სამინისტრო, კრიზისული ჯგუფის მიერ მიწოდებული ინფორმაციის საფუძველზე, წარმოქმნილი კრიზისული სიტუაციის გათვალისწინებით, ახდენს რთული ქცევის მქონე არასრულწლოვნის იდენტიფიცირებას (არასრულწლოვნის მიერ დანაშაულის ან ადმინისტრაციული სამართალდარღვევის ჩადენის შემთხვევაში) და უზრუნველყოფს საქართველოს კანონმდებლობით დადგენილი შესაბამისი ღონისძიებების განხორციელებას;
დ) იუსტიციის სამინისტრო უზრუნველყოფს „არასრულწლოვანთა რეფერირების წესის დამტკიცების შესახებ“ საქართველოს მთავრობის 2019 წლის 31 დეკემბრის N681 დადგენილებით განსაზღვრული ღონისძიებების განხორციელებას. 


მუხლი 11. კრიზისული ვითარების პოსტ ანალიზი
1. სკოლაში კრიზისული ვითარების ამოწურვის შემდეგ ჩართულობის გათვალისწინებით, როგორც შიდა, ასევე გარე ჯგუფი:
ა) აანალიზებს მომხდარ ფაქტს;
ბ) იკვლევს კრიზისული ვითარების გამომწვევ მიზეზებს;
გ) აფასებს სკოლის პერსონალის ქმედებებს;
დ) საჭიროების შემთხვევაში შეიმუშავებს რეკომენდაციებს.
2. კრიზისული ვითარების ანალიზი და ანალიზისათვის გატარებული ღონისძიებები ფორმდება წერილობითი სახით.


მუხლი 12. სკოლაში კრიზისული სიტუაციის არსებობისას სკოლის მიერ ვალდებულების შეუსრულებლობა
სკოლაში კრიზისული სიტუაციის არსებობისას სკოლის/სკოლის პერსონალის მიერ ვალდებულების შეუსრულებლობა გამოიწვევს დისციპლინურ პასუხისმგებლობას სკოლის შინაგანაწესით დადგენილი წესით.


მუხლი 13. გარდამავალი დებულებები
სკოლა ვალდებულია უზრუნველყოს შინაგანაწესში ამ წესის დარღვევისათვის შესაბამისი დისციპლინური ღონისძიებების განსაზღვრა, დარღვევის შედეგების სიმძიმის გათვალისწინებით.
